
PROGRAMA No. 0456 

ROMANOS 

Cap. 1:11 - 17 

              Maitei angirữ che rendúva. Ñañepyrữ ñande estudio  Romanos rehegua. Ko árape  

ñamyesakȃvéta ko capítulo 1.  Ñane programa mboyve guápe ñamyesakȃ Kuri Pablo oñembo’e 

ramo guare Ñandejárape umi cristiano kuéra rehe oîva Romape.  Péicha avei ohai 1 

tesalonicenses, capítulo 5, versículo 7pe, he’ívo: “Peñembo’e opa ára.”  Pablo oñembo’e heta 

creyente rehe, Pablo oñembo’e ikatu haḡua oho Romape.  Jaikuaa oho ramo guare Romape oho 

prisionero ramo, pe ara ivai jave ha oisu’u avei chupe peteî mbói.  Pablo ojerure Ñandejárape 

oho haḡua Romape ha Ñandejára oipota rupi oho upe rire Romape. Upe iviaje rehegua jajuhu 

Hechos de los apóstoles, capítulo 27 ha 28pe.  Ñamoñe’ẽ pe versículo 11 ko capítulo 1gui, 

Romanospe: 

Romanos 1:11 “Pohechasete niko ha poipytyvõse pende py'a mbareteve haguã.” 

Pe ñe’ẽ, “Pohechasete niko” nde’íri peteî kuimba’e ndohayhúiva umi creyente kuérape.  

Pablo ombo’ese chupe kuéra Ñandejára Ñe’ẽ.  Ha’e ombo’ese pe Ñandejára Ñe’ẽ.  Peteî 

kuimba’e nombo’esevéi ramo Ñandejára Ñe’ẽ oiko chugui peteî ogueroviávante ha Ñandejára 

oipota ñamombe’u iñe’ẽ.”   

Angirữ che rendúva, Pablo ombo’ese umi Roma guápe umi mba’e porȃ Ñandejára ome’ẽva 

ñandéve.  Pablo ombo’ese chupe kuéra oikuaave haḡua Ñandejára Ñe’ẽ. Pe ñe’ẽ “pende py'a 

mbareteve haguã” ohechauka péva.  Péva oñe’ẽ avei pe cristiano ojapo vaerȃ rehe.  Ñamoñe’ẽ 

pe versículo 12 ko capítulo 1gui, Romanospe: 

Romanos 1:12 “He'ise, ñañomyakã raku haguã ko ñande jerovia, peẽ ha che jarekóvape.” 

Pablo, he’i chupe kuéra oñomombarete haḡua pe Ñandejára Ñe’ẽme ha pe oúrȏ hendápe 

kuéra ndaha’éi umi Romaguánte ohasa porȃtava ha’e avei ovy’aitereíta.  Pablo rehe ojapo 

porȃiterei ombo’evo pe Ñandejára Ñe’ẽ.  Pe versículo 13pe: 

Romanos 1:13 “Aipota peikuaa, che pehẽngue kuéra, hetave jevýma areko hague che 

akãme ahávo pohecha. Ha ágã peve, oime jepi che jokóva. Hi'ãnte chéve ambohetave pende 

apytépe Jesucristo reroviaha, ajapo haguéicha ambue tetã rupi.” 

Pe ñe’ẽ –“ Aipota peikuaa, che pehẽngue kuéra” –  péicha ojepokuaa oñe’ẽ apóstol Pablo.  1 

Corintios, capítulo 10, versículo 1pe he’i: “Ndaipotái, che pehẽngue kuéra, pende resarái umi 

ñande ypy kuerakue oñemo'ã hague ku arai guýpe, ha maymáva ohasa hague Mar Rojo.”  Ha 1 

tesalonicenses, capítulo 4, versículo 13pe he’i: “Ore pehẽngue, ndoroipotái pepyta peikuaa'ỹre 

mba'épa oiko umi omanóvagui, ani haguã pejepy'apy umi ambue oha'arõ'ỹva mba'evéicha.  Péva 

pe ñe’ẽ oiporu he’i jevy haḡua: “Ore pehẽngue” oñe’ẽ kuña ha kuimba’épe.  Pablo ohechase pe 

hembiapo rapykuere.  Ha’ete ko’ápe nde’iséi hetave ogueroviáva oî, hekove kuérapente oipota 

ojekuaa pe Ñandejára mborayhu.  Ñañe’ẽvéta péva rehe ñamyesakȃvo pe capítulo 6 Romanospe. 

Pe ñe’ẽ “ajapo haguéicha ambue tetã rupi” ohechauka umi Romagua omomba’e avei umi tupȃ 

gua’u.  Ñamoñe’ẽ pe versículo 14: 

Romanos 1:14 “Añandu oimeha ajapo vaerã pende rehe, tapeikuaa heta ra'e térã 

tapeikuaa'ỹ, ta pene arandu térã ta pende tavy jepe ra'e.” 

Umi versículo 14 guive 17 peve apóstol Pablo he’i mbohapy mba’e iporȃva jaikuaa pe 

versículo 14pe he’i, “Añandu oimeha ajapo vaerã pende rehe.”  Pe mokȏiha mba’e he’íva jajuhu 

pe versículo 15pe ha’e: “Upévare hi'ãnte eterei chéve, aikuaauka ko Jesucristo marandu porã.”  

Ha pe mbohapyha mba’e he’íva jajuhu pe versículo 16pe he’ihápe, “Che natĩri Jesucristo 

marandu porã reheve.”   

Pe Pablo he’íva rehe “Añandu oimeha ajapo vaerã pende rehe”, Godet he’i: “Chupe 

Ñandejára ome’ẽ pe gracia ha pe apostolado ha péva omomba’e eterei Ñandejára renondépe.”  

Pablo ndoguerekói mba’eve ohepyme’ẽ vaerȃ umi Romaguápe, ha’e opyta peteî ñe’ẽme 

Jesucristo ndive.  Angirữ che rendúva, jaikuaávo Ñandejára Ñe’ẽ ñaikotevẽ ñamombe’u. 

Pablo he’i avei: “Umi griego ha griego’ȳvape” – Péicha oñemoambue umi griego kuéra 

ambue yvypóra kuéragui.  Umi griego kuéra iñarandu.  Umi bárbaro ha’e umi ko’aḡa rupi ñande 

ja’éva rehe ndoikuaáiva Ñandejárape.  Añetehápe pe iñambue hikuái oje’énte ha umi romano 

kuéra oikuaa péichaha.  Pablo he’i péva rehe upévare hi'ãnte eterei chéve, aikuaauka ko 

Jesucristo marandu porã.  

Nde ha che angirữ che rendúva, ndajahepyme’ẽmba mo’ȃi Jesucristope opavave oikuaa 

mboyve Iñe’ẽ. 

Heta gueteri oî umi ndoikuaáiva Ñandejára Ñe’ẽ.  Apóstol Pablo he’i: “Ajerovia Jesucristo 

rehe che Salvador ramo ha amombe’u vaerȃ Iñe’ẽ.  Ñande avei ñamombe’u vaerȃ Ñandejára 

Ñe’ẽ.  Apóstol Pablo he’i avei umi iñarandúva ha naiñarandúivape.  Ha péicha ha’e ombojoavy 

umi yvypóra kuérape.  Péva ohechauka ñandéve pe evangelio ha’eha opavavépe ḡuarȃ. 

Apóstol Pablo ohaive pe versículo 15pe:   

Romanos 1:15 “Upévare hi'ãnte eterei chéve, aikuaauka ko Jesucristo marandu porã, peẽ 

Rómape peikóvape avei.” 

 Dr. Stifler, peteî oñemoarandúva Biblia rehe ohai péicha Pablo rehe: “Ha’e mbo’ehára opa 

oikove aja, ndaha’éi sapy’amínte oho porȃ aja chupénte.”  Ha, angirữ che rendúva, Pablo 

omombe’use pe Ñandejára Ñe’ẽ.  Ñande avei ñamombe’use vaerȃ pe Ñandejára Ñe’ẽ.  Pe ñe’ẽ, 

“peẽ Rómape peikóvape avei,” oñe’ẽ pe tupao Roma pegua rehénte, noñe’ẽi opavave táva rehe.  

Umi versículo 8 guive 15 peve, oñe’ẽ umi cristiano kuéra Roma pegua pente. 

Ñamyesakȃta siete mba’e rehe Pablo ohose Romape:  

Peteîha, “Ñandejára ohenói rupi chupe,” jahecha háicha pe versículo 10pe.  Mokȏiha, 

“Ohechaseterei umi cristiano kuérape,” he’i háicha pe versículo 11pe.  Mbohapyha, “Ombo’ese 

chupe kuéra umi mba’e porȃ espiritual Ñandejára ome’ẽva ñandéve,” ñamoñe’ẽ háicha pe 

versículo 11pe.  Irundyha, “Ikatu haḡuaicha Pablo ha umi cristiano kuéra oîva Romape, 

oñemombarete ijeroviápe,” he’i háicha pe versículo 12pe.  Poha, “Ohechase hembiapokue 

rapykuere Romape,” he’i háicha pe versículo 13pe.  Poteîha, “Ojapose pe ojapo vaerȃ, opyta rupi 

peteî ñe’ẽme Cristo ndive,” jahecha háicha pe versículo 14pe.  Pokȏiha, “Pablo omombe’use pe 

Ñandejára Ñe’ẽ,” jahecha háicha pe versículo 15pe.  Jahecháta ko’aḡa pe Ñandejára omyesakȃva 

Cristo rupive.  Ñamoñe’ẽ pe versículo 16: 

Romanos 1:16 “Che natĩri Jesucristo marandu porã reheve, upéva niko Ñandejára pokatu, 

ikatu haguã opa umi ogueroviáva oñepysyrõ, judío kuéra tenondete, ha umi ndaha'éiva avei.” 

Pe ñe’ẽ “Che natĩri,” apóstol Pablo oguerohory pe evangelio ha oñe’ẽ pe Salvador omanóva 

kurusu rehe ha heta ohasa asy vaekue rehe.  Umi versículo 16 ha 17pe Pablo omombarete umi 

ikangýva ijeroviápe  Romape.  Ko’ápe jajuhu umi mbohapy mba’e ojapóva Pablo: 

Peteîha, “Añandu oîha ajapo vaerã pende rehe,” pe versículo 14pe ha péva rupi ha’e ohose 

Mokȏiha, “hi'ãnte eterei chéve,” pe versículo 15pe, ha péva ha’e pe ojaposéva. 

Ha mbohapyha, “Che natĩri,” pe versículo 16pe ha péva ha’e ojapo pe Ñandejára Ñe’ẽ  

Pablo he’i notîriha omombe’u haḡua pe evangelio.  ¿Mba’ére?  Nde reho ramo Efesope, 

rehecháta heta tupao ojejapóva mármolgui.  Ha pe siglo I pe, ni peteî tupao ndojejapói Efesope.  

Nde reguata ramo umi 7 tupao rupi oî vaekue Asiape, rehecha kuaáta umi tupao iporȃiterei 

hague.  Oî he’i vaekue Pablo ndohói hague Romape, opredica rupi peteî mensaje umi 

imboriahúvape ḡuarȃnte.  Ha predicaha peteî mensaje noñemomba’e guasúiva.  Pe Pablo 

ombo’éva ndaha’éi umi tupao tuichávape ḡuarȃ.  Pe Diana tupaope Efeso, heta oî ohóva, 

ndaha’éi ramo jepe añetegua pe oñembo’éva upépe.  Ha ni peteî tupao noñemopu’ȃi Pablo 

opredica rire.  Ha he’i péicha rupi Pablo notîri oḡuahẽ haḡua Romape. 

Ha, Pablo he’i che natîri.  He’i pe evangelio ha’eha pe ipu’akapáva.  Ha pe oñeñe’ẽvéva rehe 

ko’ápe ha’e pe evangelio, pe ojapóva pe evangelio.  Pe evangelio ipu’akapáva ha’e Ñandejára 

pu’aka.  Ko ñe’ẽ jajuhu avei 1 Corintios, capítulo 1, versículo 18pe he’ihápe: “Pe marandu 

omombe'úva Cristo ñemano kurusúre, výro rei umi oñehundi haguã gotyo ohóvape guarã. Ha 

ñandéve guarã katu, ñande ñañepysyrõvape guarã, upe marandu Ñandejára pokatu hína.”  Pe 

evangelio oguereko pu’aka ijehe voi. 

Dr. Vincent, ambue kuimba’e oñemoarandúva Bibliape he’i pe Ñandejára pu’aka chugui voi 

ou.  Pablo he’i pe evangelio ha’eha Ñandejára pu’aka. Pe evangelio oguereko pu’aka pe Pablo 

oikove ramo guare ha ko’aḡaite peve oguereko pu’aka.   

Pe evangelio oguereko pokatu ñande salva haḡua.  Pe “salvación” rehe oñe’ẽ pe evangelio.  

Kóva ko mensaje ha’e opavavépe ḡuarȃ.  Ojeroviáva guive Jesucristo rehe ojesalváta. Pe 

“evangelio ha’e judío ha judio’ȳme ḡuarȃ” ha’e opavavépe ḡuarȃ.  Doctor Lucas ohai péicha 

Pablo rehe Hechos de los apóstoles, capítulo 13, versículo 46pe: “Upérõ Pablo ha Bernabé oñe'ẽ 

kyhyje'ỹre ha he'i chupe kuéra:—Ore romyerakuã vaerã kuri Ñandejára Ñe'ẽ peẽme raẽ, peẽgui 

Israelgua. Ko'ágã katu peẽ pemboyke ha ndapeikuaaséigui mba'eve upe jeikove opa'ỹvagui, 

rohóta Israelgua'ỹvape.”  Pe evangelio oñemombe’u Jerusalén Judea,  Samaria, ha opaite tetȃme 

avei ko arapýpe.  Dr. Stifler, ojuhu mbohapy mba’e añetegua pe versículo 16pe: 

Peteîha, “Pe evangelio ojapóva, he’iséva pe salvación.” 

Mokȏiha, “Pe evangelio ha’e opavavépe ḡuarȃ.” 

Mbohapyha, “Pe Salvación jaguereko jajeroviávo Jesucristo rehe.” 

Ñamoñe’ẽ pe versículo 17 ko capítulo gui, Romanos: 

Romanos 1:17 “Jesucristo marandu porã niko ohechauka ñandéve mba'éichapa 

Ñandejára ñane mboheko joja, ñande jerovia rupi, iñepyrũha guive ipaha peve. Upéicha he'i 

Ñandejára Ñe'ẽ: “Heko jojáva, ojerovia rupi Ñandejárare, oikove vaerã.” 

Ñamoñe’ẽ ko’ápe: “Pe evangelio ohechauka pe Ñandejára reko joja.”  He’ise pe Ñandejára 

ñane mboheko joja Jesucristo rupive.  Isaías, capítulo 64, versículo 6pe ñamoñe’ẽ: “Opavave ore 

ky'a vaekue, ore reko potĩ trápo ky'ápe ojogua. Yvyra rogue pirukuéicha ro'a ha ore rembiapo 

vaikue ore reroveve yvytúicha.” Ko versículo oñe’ẽ pe teko joja jaguerekóva rehe Cristo rupive. 

Nde angirữ che rendúva, rejerovia ramo  Jesucristo rehe nde Salvador ramo, Ñandejára nde recha 

Cristo rupive.  Ñandejára nemomba’e pe Cristo ojapóva rupive nde rekovépe.  Péva pe teko joja 

jahupyty jajerovia rupi. Apóstol Pablo He’i Filipenses, capítulo 3, versículo 9pe: “ha ajoaju 

hendive ndaha'éi tekojoja ahupyty vaekue tembiapoukapy apo rupi, Crístore ajerovia rupínte, 

Ñandejára ohupytyka chéve pe teko joja, ha'e ome'ẽva umi Crístope oguerohorývape.” 

Pe versículo 17pe he’i: “Pe Ñandejára reko joja ojehechauka.”  “ko ñe’ẽ jajuhu 92 jevy 

Nuevo Testamentope. Jajuhu 36 jevy Romanospe.  Pe ñe’ẽ “Ñandejára reko joja” jajuhu 8 jevy 

ko Epístolape. Pe tuicha mba’éva ha’e pe teko joja.  Iñambue pe angaipágui.  Péva ha’e pe 

Ñandejára ojeruréva ha péva ha’e voi ome’ẽ. Pe ñe’ẽ “ojejerovia ha ojejerovia haḡua” he’ise pe 

tekove pyahu jaguerekóva jajeroviávo Cristo rehe.  Ñandejára ñande salva jajerovia rupi.  

Opakuévo pe versículo 17pe he’i: “Upéicha he'i Ñandejára Ñe'ẽ: Heko jojáva, ojerovia rupi 

Ñandejárare, oikove vaerã.”  Ko ñe’ẽ jajuhu ñepyrurȃ Habacuc, capítulo 2, versículo 4pe: “Ehai 

umi heko añáva oñehunditaha, imarangatúva katu oikovéta ojerovia rupi Ñandejárare.” Ha 

apóstol Pablo Gálatas, capítulo 3, versículo 11pe ohai, ha pe ohai vaekue Hebreos, capítulo 10, 

versículo 38pe ko ñe’ẽ: “Heko jojáva ogueroviávare oikove vaerã.”  Pe ojeroviáva Cristo rehe 

ndaha’éi heko jojánteva avei oguereko paite Cristo rupive.  Jesús ojapo paitéma.   Apóstol Pablo 

ohai oñe’ẽvo Jesús rehe Romanos, capítulo 4, versículo 25pe:“oñeme'ẽ vaekue omano haguã 

ñane angaipáre, ha oñemoingove jey ñane mboheko joja haguã.”  Ñandejára nane mboheko joja 

Cristo rupive. 

  Pe salvación ipyrenda mbarete ko versículope: “Ñandejára katu, imba'e porãgui, reiete 

oporomboheko joja, Jesucristo rupi, oporopysyrõvo.”  Cristo ohepyme’ẽ ñane angaipáre ha jaje 

salva jajeroviávo Cristo rehe, omano vaekue kurusu rehe.  

Ko’ápe japytáta ko árape, angirữ che rendúva. Ambue  programape ñamyesakȃvéta ñane 

mbo’epy Ñandejára pytyvȏ rupive! 

Ehaíke oréve remombe’úvo mba’éichapa ne pytyvõ ko mbo’epy. Reipota ramo umi nota ha 

bosquejo, ikatu reike reite ore página internet peguápe, kóva ha’e pe 

dirección atravesdelabiblia.org/notas, atravesdelabiblia.org/notas, ha’e jey atravesdelabiblia.org/notas. 

 

Rehenduse jey ramo ko programa, téra ne rehendúi ra’e peteĩva eike 

jey atravesdelabiblia.org/recursos, ha’e jey atravesdelabiblia.org/recursos. 

  

Angirû che rendúva, roha’ãrõ rehai oréve téra embou peteĩ mensaje WhatsApp rupive 0981 521 

200pe  Radio Transmundial Paraguaype, rejerurévo umi nota ha bosquejo ko  programa 

rehegua. Téra ehai oréve internet rupive ko direcciónpeatbparaguay@transmundial.org, ha’e jey 

 atbparaguay@transmundial.org ; roha’ãrõ rehai oréve. Ñandejára tande rovasa porãite. 

